
KICHIK MAKTAB YOSHIDAGI 
O‘QUVCHILARDA IJOBIY 
MUNOSABATLARNI 
SHAKLLANTIRISH 
USULLARINING IJTIMOIY-
PSIXOLOGIK XUSUSIYATLARI
Mirsaitova Guzal Baxodirovna
Chirchiq davlat pedagogika unversiteti
19.00.01-Psixologiya tarixi va nazariyasi, umumiy psixologiya,
shaxs psixologiyasi ixtisosligi bo‘yicha
“Pedagogika” fakulteti mustaqil tadqiqotchisi

Annotatsiya: Mazkur maqolada kichik maktab yoshidagi o‘quvchilarda ijobiy munosabatlarni shakllantirish usullarining 
ijtimoiy-psixologik xususiyatlari yoritilgan. Ushbu yosh davrining emotsional sezgirligi, muloqotga bo‘lgan ehtiyoji, ijti-
moiy moslashuv jarayonlari, rag‘batlantirish va o‘yin faoliyatining ahamiyati, shuningdek, sinf jamoasida psixologik muhit-
ning roli tahlil qilingan. O‘qituvchi va o‘quvchi o‘rtasidagi hurmat va ishonchga asoslangan munosabatlar o‘quvchilarda 
o‘qishga bo‘lgan qiziqish hamda motivatsiyani oshirishda muhim omil ekanligi asoslab berilgan.

Kalit so‘zlar: kichik maktab yoshi, ijobiy munosabatlar, ijtimoiy-psixologik xususiyatlar, muloqot, rag‘batlantirish, o‘yin 
faoliyati, psixologik muhit.
Abstract: This article discusses the socio-psychological characteristics of methods for forming positive relationships 
among younger school-age students. The emotional sensitivity of this age group, the need for communication, processes 
of social adaptation, the importance of stimulation and play-based activities, as well as the role of the psychological cli-
mate within the classroom community, are analyzed. It is argued that relationships based on respect and trust between 
the teacher and the student are an important factor in increasing learners’ interest and motivation for learning.

Key words: younger school age, positive relationships, socio-psychological characteristics, communication, stimulation, 
play activities, psychological environment.
Аннотация: В данной статье рассматриваются социально-психологические характеристики методов формиро-
вания позитивных взаимоотношений у учащихся младшего школьного возраста. Анализируются эмоциональная 
чувствительность данной возрастной группы, потребность в общении, процессы социальной адаптации, значение 
стимулирующих и игровых видов деятельности, а также роль психологического климата в классном коллективе. 
Обосновывается, что отношения, основанные на уважении и доверии между учителем и учеником, являются 
важным фактором повышения интереса и мотивации учащихся к обучению.

Ключевые слова: младший школьный возраст, позитивные взаимоотношения, социально-психологические 
характеристики, общение, стимулирование, игровая деятельность, психологическая среда.

KIRISH
Kichik maktab yoshidagi o‘quvchilar inson shaxsining shakllanish jarayonida eng muhim bosqichlardan 

birini tashkil etadi. Bu davrda bola maktab ta’limiga moslashadi, yangi ijtimoiy muhitga kiradi hamda tengdosh-
lari va o‘qituvchilari bilan muntazam muloqotga kirisha boshlaydi. Ushbu bosqich nafaqat bilim olish jarayo
nini anglatadi, balki bola psixikasining barqarorlashuvi, o‘zini anglash, o‘z xatti-harakatlarini boshqarish, jami-
yatda o‘z o‘rnini topishga tayyorlanish kabi ko‘plab murakkab psixologik jarayonlar bilan ham chambarchas 
bog‘liqdir. Shuning uchun aynan ushbu yoshda bolalar bilan ishlash jarayonida ularning emotsional holati, 
ijtimoiy moslashuv darajasi va psixologik ehtiyojlarini chuqur anglash nihoyatda muhimdir. Mazkur jarayonda 
ijobiy munosabatlarning shakllanishi markaziy o‘rinni egallaydi. Ijobiy munosabat – bu o‘qituvchi va o‘quvchi 
o‘rtasidagi iliq va ishonchli aloqalar, sinfdoshlar bilan o‘zaro hurmatga asoslangan muloqot, maktabga nisbatan 
ijobiy emosional munosabat hamda o‘quv faoliyatida faollikning shakllanishi kabi omillarni o‘z ichiga oladi. Ijobiy 
munosabatlar bolalarda motivatsiyaning ortishi, o‘zini namoyon qila bilish, mustaqil fikrlash, ijtimoiy faollik va 
o‘qishga bo‘lgan qiziqishning kuchayishida muhim omil bo‘lib xizmat qiladi.

Kichik maktab yoshidagi bolalarda ijobiy munosabatni shakllantirish masalasi, avvalo, pedagogning psi
xologik savodxonligiga, sinfda yaratilgan psixologik iqlimga, muloqotning mazmuni va sifatiga, shuningdek, 
ta’lim jarayoniga jalb qilingan uslubiy yondashuvlarga bevosita bog‘liqdir. O‘qituvchining mehribonligi, adolat
liligi va hurmatga asoslangan muloqoti bola ruhiyatiga kuchli ta’sir ko‘rsatadi. Shuningdek, sinfda hamkorlik, 
bir-birini qo‘llab-quvvatlash va o‘zaro hurmat muhiti yaratilgan taqdirda, o‘quvchilarning nafaqat o‘zaro muno
sabatlari, balki o‘quv faoliyatidagi natijalari ham sezilarli darajada yaxshilanadi. [1]

MAVZUGA OID ADABIYOTLAR SHARHI
Kichik maktab yoshidagi o‘quvchilarda emotsional sezgirlik nihoyatda yuqori bo‘lib, ular har qanday ijobiy 

yoki salbiy ta’sirga tez javob qaytaradilar. O‘qituvchining birgina iliq so‘zi, samimiy tabassumi yoki e’tibor 
ko‘rsatishi bolaning kayfiyatiga va dars jarayoniga bo‘lgan munosabatiga bevosita ta’sir etadi. Aksincha, qo‘pol 
ohangda gapirilishi, adolatsiz baholash, biror o‘quvchini hamma oldida tanqid qilish kabi holatlar bolada o‘ziga 
ishonchsizlik, xavotir va qo‘rquv hissini uyg‘otishi mumkin. Shunday ekan, emotsional sezgirlikni hisobga olgan 
holda pedagog o‘quvchilar bilan muloyim, vazmin va mehribon muloqot olib borishi, har bir bolaning emot-
sional holatini barqaror saqlashga ko‘maklashishi lozim. Bu yo‘nalishdagi izchil ishlar sinfdagi psixologik iqlimni 
yanada iliqlashtiradi va ijobiy munosabatlar shakllanishi uchun mustahkam zamin yaratadi. [2] Bolaning asosiy 
psixologik ehtiyojlaridan biri guruhga mansub bo‘lish, ya’ni sinf jamoasining to‘laqonli a’zosi ekanligini his 
qilishdir. Bola o‘zini “qabul qilingan” deb his qilgan muhitda o‘z fikrini erkin bildiradi, faol bo‘ladi va o‘qish jarayo
nidan zavqlanadi. Aksincha, e’tiborsizlik, kamsitilish, doimiy tanqid va tengdoshlari tomonidan rad etilish psixo
logik bosimni kuchaytiradi hamda bola o‘zini ijtimoiy jihatdan ajratilgan deb his qilishi mumkin. Shuning uchun 
o‘qituvchi sinfda jipslikni mustahkamlash, o‘quvchilar o‘rtasidagi hamkorlikni rag‘batlantirish, barcha bolalarni 
teng, qadrli va muhim deb baholashga erishishi lozim. “Sinf oilasi”, “Biz bir jamoamiz” kabi tushunchalarning 
shakllanishi ijobiy munosabatlarning mustahkamlanishiga xizmat qiladi. [3]

Mazkur yoshdagi o‘quvchilarda muloqot nafaqat kommunikativ vosita, balki psixologik rivojlanishning 
muhim omili hisoblanadi. O‘qituvchi bilan o‘quvchi o‘rtasidagi muloqot modeli bola uchun kelajakdagi barcha 
ijtimoiy aloqalarning asosini belgilab beradi. Agar o‘qituvchi o‘quvchilar bilan ochiq, halol, samimiy va hurmatga 
asoslangan muloqot olib borsa, bola ham aynan shunday muloqot uslubini o‘zlashtiradi. Muloqot jarayonida 
o‘qituvchining diqqat bilan tinglashi, savollar berishga imkon yaratishi va bolaning fikrini qadrlashi ijobiy muno
sabatlarni yanada mustahkamlaydi. Zero, bola o‘z fikri tinglanganini sezsa, o‘zini ahamiyatli, qadrlangan 
va e’tirof etilgan shaxs sifatida his qiladi. Bu holat esa uning o‘quv faoliyatiga bo‘lgan munosabatini yanada 
kuchaytiradi.

TADQIQOT METODOLOGIYASI
Rag‘bat kichik maktab yoshidagi bolalar ruhiyati uchun eng kuchli motivatorlardan biridir. Ijobiy fikr bildirish, 

maqtov, kichik mukofotlar va e’tirof so‘zlari bolada o‘ziga ishonchni oshiradi hamda o‘qishga bo‘lgan qiziqishni 
mustahkamlaydi. Eng muhimi, rag‘batlantirish jarayoni shaxsning o‘zini emas, balki uning sa’y-harakati va 
mehnatini qadrlashga qaratilgan bo‘lishi kerak. “Senga ishongan edim, uddalading”, “Harakat qilganing uchun 
rahmat” kabi ijobiy yondashuvlar bolaga ruhiy kuch bag‘ishlaydi. Rag‘batning individual bo‘lishi ham muhimdir: 
bir bola maqtovdan ilhom olsa, boshqasi kichik sovg‘a yoki ota-ona bilan uchrashuv orqali motivatsiya oladi. 
Pedagog bu jarayonda har bir o‘quvchining psixologik ehtiyojlarini puxta o‘rganishi zarur [4].

O‘yin bu yoshdagi bolalar uchun nafaqat hordiq, balki bilim olish, ijtimoiylashuv va emotsional rivojla
nishning eng tabiiy hamda samarali vositasidir. O‘yin jarayonida bola o‘zining ichki dunyosini erkin namoyon 
qiladi, guruhdagi o‘rni, o‘z imkoniyatlari va boshqa bolalar bilan munosabatlari shakllanadi. Jamoaviy o‘yinlar 
orqali bolalarda bir-biriga yordam berish, kelishuvga erishish, muloqot qilish, vazifalarni bo‘lib bajarish kabi 
ijtimoiy ko‘nikmalar rivojlanadi. Shuningdek, o‘yin davomida yuzaga keladigan kichik nizolarni hal etish jarayoni 
bolalarda konfliktologik kompetensiyaning shakllanishiga xizmat qiladi. O‘yin asosida tashkil etilgan darslar 
sinfda iliq psixologik muhit yaratadi, o‘quvchilarni dars jarayoniga faol jalb qiladi va ijobiy munosabatlarning 
shakllanishiga samarali hissa qo‘shadi.

TAHLIL VA NATIJALAR
Bolalar orasida kelishmovchiliklarning yuzaga kelishi tabiiy hol hisoblanadi. Biroq bu nizolarni qanday 

hal qilish o‘quvchilar o‘rtasidagi munosabatlarning keyingi sifatini belgilaydi. O‘qituvchi bolalarga odamlarni 
ayblamasdan, tinch yo‘l bilan va muloqot orqali muammo yechimini topishga o‘rgatishi zarur. “Sen aybdorsan” 
yondashuvi o‘rniga “Keling, birgalikda yechim topamiz” modeli qo‘llanilganda, bolalar konfliktning salbiy emas, 
balki konstruktiv tomonini anglay boshlaydilar. Bu holat nafaqat sinfdagi munosabatlarni ijobiylashtiradi, balki 
bolaning kelajakdagi ijtimoiy moslashuvi uchun ham muhim ahamiyat kasb etadi.

Empatiya – boshqaning his-tuyg‘ularini his eta olish, ularni tushunish va o‘zini boshqaning o‘rniga qo‘yib 
ko‘ra bilish qobiliyatidir. Kichik maktab yoshida bu sifatni shakllantirish juda muhim, chunki empatiyaga ega 
bola boshqalarga zarar yetkazmaydi, mehribon bo‘ladi va do‘stlikni qadrlaydi. O‘qituvchi bolalar bilan kichik 
suhbatlar, emotsiyalarni aniqlashga qaratilgan mashqlar hamda “Agar shunday bo‘lsa, sen nima qilarding?” 
kabi savollar orqali empatiyani rivojlantirishi mumkin. Empatiya o‘quvchilarda o‘zaro hurmat, muloyimlik va 
bag‘rikenglik kabi ijobiy sifatlarning shakllanishiga asos yaratadi [5]. Juftlikda ishlash va kichik guruhlarda vazi-
falar bajarish kabi kooperativ ta’lim metodlari bolalar o‘rtasida hamkorlik ruhini kuchaytiradi. Bunday yonda
shuvlar o‘quvchilarning bir-biriga bog‘liqligini va umumiy maqsad sari birlashishini rag‘batlantiradi. Guruhli 
ishlar nafaqat bilimlarni mustahkamlaydi, balki ijtimoiylashuv jarayonini ham kuchaytiradi: bola guruhda o‘z 
rolini bajaradi, boshqalarni tinglaydi, kelishuvga erishadi va o‘z fikrini asoslab beradi. Ushbu jarayonlarning 
barchasi ijobiy munosabatlar shakllanishiga hamda sinf jamoasining jipslashuviga xizmat qiladi.

Sinfda sog‘lom psixologik muhit yaratish ijobiy munosabatlarni shakllantirishning eng muhim shartlaridan 
biridir. O‘qituvchi har bir o‘quvchi o‘zini xavfsiz, qadrlangan va erkin his qiladigan muhitni ta’minlashi lozim. 
Kamsitish, masxara qilish, turtki berish va tengdoshlar zo‘ravonligi kabi holatlarga qat’iy yo‘l qo‘yilmasligi zarur. 
O‘qituvchi sinfdagi har bir bolaning ruhiy holatini muntazam kuzatib borishi, ularga individual yondashishi 
hamda zarur hollarda ota-onalar yoki maktab psixologi bilan hamkorlikda ishlashi kerak. Sog‘lom psixologik 
muhit ijobiy munosabatlar shakllanishining eng mustahkam kafolati hisoblanadi.

XULOSA
O‘quvchilarda ijobiy munosabatlar shakllanishi, avvalo, sinfdagi sog‘lom psixologik iqlim, adolatli va 

samimiy pedagogik yondashuv, o‘quvchilar o‘rtasida hamkorlik hamda o‘zaro hurmatning yo‘lga qo‘yilishi bilan 
chambarchas bog‘liqdir. O‘yin faoliyati, guruhlarda ishlash, rag‘batlantirish, konstruktiv muloqot va empatiya 
kabi tamoyillardan foydalanish o‘quvchilarning ijtimoiy-psixologik rivojlanishiga katta ta’sir ko‘rsatadi. Bunday 
metodlar bolalarda o‘zini anglash, shaxslararo munosabatlarni boshqarish, nizolarni tinch yo‘l bilan hal etish, 
jamoadagi o‘z rolini tushunish hamda hurmatga asoslangan muloqot ko‘nikmalarini shakllantiradi.

Shu bilan birga, pedagoglar tomonidan har bir o‘quvchining individual psixologik ehtiyojlarini inobatga 
olgan holda yondashish, ularga doimiy emotsional qo‘llab-quvvatlash ko‘rsatish va mustahkamlovchi muloqot 
olib borish ijobiy munosabatlarning barqaror shakllanishiga zamin yaratadi. Psixologik xavfsizlik ta’minlangan 
muhitda bola o‘z imkoniyatlarini erkin namoyon qiladi, o‘qishga bo‘lgan qiziqishi kuchayadi va ijtimoiy kompe-
tensiyalari izchil shakllanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

